
Gure artekoa…
Bakarrik hitz egin dezakegu, lasai, 
e-mailen bidez
telefono bidezko mezuen bidez edo
ditxosozko messenger honen bidez...
hori bai, gero, dena ezabatzekotan eta
honi guztiari “hitz egitea” dei 
badiezaiokegu...

Bai, ulertzen dizut.
Niri ere gero eta zailago egiten zait 
egoera hau
bulegoan ikusten zaitudanean
besarkatu nahi zintuzket, musukatu, 
laztandu
lankideen aurrean, berdin zait.
Etxean ere, zu aurkituko zaitudala 
amesten dut
gauean, ohean, ondoan dudan gorputza
zurea dela pentsatzen dut...

Jon…

eta “zu” besarkatzeko eskua luzatzen
dudanean
ahots zakar batek gogorarazten dit 
norekin nagoen...

Jon…

Maite zaitut. 
Gero eta zailago egiten zait 
zu gabe pasatzen dudan denbora

Biok dakigu gure artekoa ez dela 
posible
askotan mintzatu gara horretaz
bi familia desegin beharko genituzke
gure erokeriagatik

Maiteminduta egotea erokeria da?
Maite duzun pertsonarekin egunero eta
orduoro egon nahi izatea erokeria da?

Jon, neuk ere zulo handi bat 
sentitzen dut
zu ikusten ez zaitudanean
jasanezina egiten zait etxean 
sartzea eta…
berarekin egon behar izatea

Gabon laztana, hor zaude?

…

Maite? Hor zabiltza? 

…

Maite?

Gabon Jon, barkatu.
Bai, hemen nago
juxtu ordenagailua piztu dudanean
ume txikia hasi da negarrez.
Badakizu...

Arraroa egiten zitzaidan ez erantzutea.
Hemen “konektatua” jartzen zuen
baina erantzuten ez zenuenez
pentsatzen hasia nintzen
ez zenuela nirekin hitz egin nahi

Baina, nola pentsa dezakezu hori?

Ez dakit, gaur, gainera, bulegoan
arraro sumatu zaitut
triste, ilun, oso urrun,
zure pentsamendutan murgilduta

Ez da ezer

Orduan badago zerbait

Beno, kezkak

Etxean? Umeak? Senarra? Gurasoak?

Ez, etxean dena ondo.
Beno, badakizu, beti bezala...

Orduan?

Zalantzak, Jon, zalantzak

Zer dela eta?

A Konexioa

Orduan, zergatik jarraitzen
dugu honela? 
ez zu ez ni ez gaude gustura
bikotekidearekin
zergatik ez dugu konpontzen
zentzugabeko egoera hau?

Askotan aipatu dugu, 
umeengatik

Eta gu?
guk ez dugu merezi 
zoriontsu izatea?
gure zoriontasun bakarra 
izan behar da 
lanean, ezkutuan, 
elkar ikustea eta maitatzea?
besterik ez dugu merezi?

Lasai, Jon, dena 
konponduko da,
aurkituko dugu 
irtenbideren bat

Erantzun galdera honi, Maite
umerik izango ez bagenu
senarra utziko zenuke 
nirekin egoteko?

…

Maite?

…

Maite?

Konexioa galdu da 
Saiatu berriro konektatzen

Edurne Asensio
Idazlea




